
2 Timothy
Saint Paul, Timothy ts'ą'

Neech'adąąntł'oo
1 Jii t'ee Paul vats'an,
Vit'eegwijyąhchy'aa doo'ya' shoonyąą eenjit

Christ Jesus veenjit Tr'ihił'e' (Apostle) ihłii, Christ
Jesus vik'iighai' ąįį gwandaii ndaanąą'ąį' kwaa
geenakhwaagwahaldak eenjit Vit'eegwijyąhchy'aa
nakhwats'ą' shihił'e'.

2 Timothy, K'eegwaadhat zhit shidinji' inlii, łyaa
neet'iihthan:
Vit'eegwijyąhchy'aa Gwiti' chan ts'ą' Christ

Jesus Diik'eegwaadhat haa ch'eegoonzhrįį,
neeshraahchy'aa niindhan chan ts'ą' tsinehdan
haa naa oolį'.

Nigwik'iinjigwiighit Eenjit Vit'eegwijyąhchy'aa
Mahsį'Vaihnyąą Ąįį Gwinzii K'ąąhtii

3 Vit'eegwijyąhchy'aa mahsį' vaihnyąą,
shigwitr'it gwiizųų gweheelyaa gwits'į' gwizhrįh
ninjich'ihthat ts'ą' vaa nihthat, ąįįt'ee yeenii
vats'an dihtthaa nąįį gook'it. Tǫǫ, drin haa
khadigihjii gwizhit nanaldaii ąįį geenjit mahsį'
vaihnyąą.

4 Timothy nihłee shahoozhii dąį', intree ganal-
daii ts'ą' łyaa nooł'ya' noihnyąą, izhit ji' łyaa shizhit
shoh hee'aa.

5 Gwik'iinjiighit łi'didlii ni'įį nanaldaii, nitsųh
Lois chan ts'ą' neek'aii Eunice gwik'iinjigiighit

gii'įį chy'aa gwik'it. Ąįįts'ą' nan chan jyaa di-
inchy'aa gaashandaii.

6 Vit'eegwijyąhchy'aa vigwitr'it t'agwahah'yaa
geenjit nakatnaaljik dąį'nantł'eegwiin'ąįį ąįį kwaii
gweedhaa datthak vaa tr'agwah'in.

7 Vit'eegwijyąhchy'aa Ch'anky'aa Shrood-
iinyąą diits'an iłtsąįį t'ee vaa dinjii akwat
k'eegwiichy'aa datthak vaa garaanjat kwaa
geenjit. Gaa Ch'anky'aa Shroodiinyąą ąįį
t'aih, ch'eet'igwiniindhan, deegwii'in akwat
deegwiindhan gwizhit datthak idik'eerahaantyaa
eenjit diits'an yiłtsąįį.

8 Ąįįts'ą' t'ee, dinjii nąįį Diik'eegwaadhat
eegoovaagwahandak eenjit oozhii oinlį'
shrǫ'. Shįį chan sheenjit oozhii oinlį' shrǫ',
K'eegwaadhat veenjit zheegwaazhrąįį dhiidii.
Gaa Gwandak Nizįį eenjit khaiinjich'inighit
datthak zhyąą gwąąh'in, Vit'eegwijyąhchy'aa izhit
geenjit t'aih nats'an ąh'įį t'oonchy'aa.

9 Neediinahshii ts'ą' gwandaii shroodiinyąą
eenjit diinoozhrii, diigwitr'it akwat deegwee'ya'
eenjit nakwaa gaa diits'ą' ch'eegoonzhrįį
agwaahchy'a' niindhan geh'an. Ye'eenaa
tr'ookit dąį' gwats'ą' hee gwats'an, gwanaa
jii ch'eegoonzhrįį, t'ee Christ Jesus vik'iighai'
diinantł'eeyin'ąįį.

10Gaa juk ąįį Christ Jesus oodaa nankat gwats'ą'
haazhiineediinahshii gwandaiindaanąą'ąį'kwaa
diits'ą' gwigweełkįį. Adan t'ee ch'ichį' gaiiyii'iłtsąįį
ts'ą' Gwandak Nizįį zhit khit gwarandaii diits'an
iłtsąįį ąįį diits'ą' gwigweełkįį.

11 Vit'eegwijyąhchy'aa viginjik eegiihkhii chan
ts'ą' Tr'ihił'e' (Apostle) haa hihłyaa ts'ą' Gwandak

Nizįį eech'oohaałchyaa eenjit gwitee tr'ashąąhchįį.
12 Izhit geh'an t'ee khaiinjich'ashadhat. Gaa

Jesus veenjit oozhii ihłii kwaa, juu vik'injihkhit
gaashandaii ts'ą' ąįį gwįįhdaii gwizhit veenjit
gwitr'it t'agwał'ya' vantł'eegwii'ąįį ąįį kwaii Izhit
Drin ji' sheenjit khagwahaazhyaa gaashandaii
geh'an.

13 Zhit ginjik łi'didlii ganagooł'ee kwaii gwantą',
ts'ą' Christ Jesus zhit ch'eet'igwiniindhan
chan ts'ą' gwik'iinjigwiighit haa khit eenjit
geech'ǫąąhtan.

14 Zhit łi'didlii akwat jidii nantł'eegwirinlii kwaii
vik'eehąąhtyaa eenjit goodhinjik ąįįt'ee Ch'anky'aa
Shroodiinyąą vat'aii k'iighai' diizhit gwandaii!

15 Asia nahkat gwizhit juu dinjii shaa
neehiidal nąįį khaiinjii datthak akhashagoonyąą
gaanandaii, dinjii neekwaii Phygelus ts'ą'
Hermogenes ąįį nąįį chan akhashagoonyąą.

16 Jii dinjii Onesiphorus vizheh k'ąą nąįį
K'eegwaadhat gooveenjit neeshraahchy'aa
oihnyą', gwinlęįį shizhit shoo nigiin'ąįį geh'an.
Zheegwaazhrąįį dhiidii eenjit sheenjit oozhii nilii
kwaa.

17 Gaa nijin Rome kwaiik'it gwachoo k'idik
Googwahkhan shagwahah'aa gwats'ą' datthak
shankantii.

18 Ephesus kwaiik'it gwachoo gwizhit deeg-
wiłsu' sheenjit t'iizhik vaanandaii. Ch'aroahkat
Drin zhit ji' K'eegwaadhat neeshraahchy'aa yu-
uheenjyaa.

2
Łi'didliiHaaGwik'injiinghit

1 Nan chan shidinji' k'it t'anoihnyąą,
ch'eegoonzhrįį zhit t'aih ni'įį ąįįt'ee di-
inantł'eeriin'ąįį, nijin Christ Jesus vaa t'oonchy'aa
dąį'.

2 Dinjii lęįį andah jidii geech'ǫąąłchya'
kwaii datthak shįįtth'ak t'ee ch'izhii dinjii
geech'ǫąąhchyaa haanandaii nąįį gwinzii gǫąąhtan.

Niveet'ah'in Nizįį K'eegwaadhat Eenjit
Niveet'ah'in

3 Christ viniveet'ah'in nizįį inlii k'it
t'ini'in, ts'ą' shik'injinghit geh'an dinjii nąįį
khaiinjich'anagahthat dąį' zhyaa gwąąh'in.

4 Niveet'ah'in ąįį nihłiriighan dhidii ts'ą' yats'ą'
k'eedeegwaadhat ąįį shoo ołtsyaa gwizhrįh ni-
indhan, ąįįts'ą' t'ee dizheh gwich'įį kwaa akwat
geeghaih gwitr'it gwii'įį kwaa.

K'eegwaadhat Eenjit Aagal
5 Ąįįts'ą' chan, izhit gwik'it dinjii

nihłeegalrahaajyaa gwitee aagal nilii, aagal dąį'
ąįį deegwehee'yaa goo'aii gwinyąą gwik'it t'ii'in
kwaa duuyeh crown tseh* gaiiyiidaatsii.

K'eegwaadhat Eenjit GwanzhįhNaahshii
6Dinjii gwąąhshii gwintł'oo dagwanzhih dehk'it

eenjit gwitr'it t'agwah'ya' t'ee adan tr'ookit
gwanzhįh ooheendal goo'aii.

7 Jii gwandak eenaagwaldak gininjich'ahthat,
K'eegwaadhat jidii datthak eenjit ganahandaii na-
hahtsyaa geenjit.

8 Khit Jesus Christ vanandaii, diineenjit niind-
hat ąįįtł'ęę khakee'ąįį, yeenii dalak David ts'an

* 2:5 crown―Ąįį tseh t'ee gał haa iltsąįį.

deedhaa, Gwandak Nizįį zhit jyaa digwinyąą ąįį
eech'oaałtan.

9 Gwandak Nizįį eech'oołtan geh'an tee khai-
injich'ishighit, dinjii iizųų ihłii k'it ch'iitsii tły'ah
shakat digiłchaa. Gaa Vit'eegwijyąhchy'aa viginjik
ąįį ch'iitsii tły'ahhaadakhwachaakwaa t'inchy'aa.

10 Juu Vit'eegwijyąhchy'aa gwitee tr'agoovinlii
nąįį eh'an khaiinjich'iighit geenjit jidii datthak
nihk'it t'ishi'in, geedan chan Christ Jesus k'iighai'
neegoohahshii gooheendal eenjit ąįįts'ą' yeendaa
datthak vich'eegwąhndit zhit gwigweheendaii.

11 Jii t'ee łyaa t'igwinyąą.
“Vaa niriindhat ji',

Vaa gwireheendaii gwizhrįh goo'aii.
12 Veenjit khaiinjich'iriighit gaa nihk'it akhaga-

roonyąą kwaa ji',
vaa khaihkwaii tr'iheelyaa.

Vaagwiindaii kwaa gwinyąą ji',
adan chan diihaandaii kwaa heenjyaa.

13Gwik'iinjireheeghit kwaa ji' gaa
nihk'it Vit'eegwijyąhchy'aa deeshi'yaa nyąą
chy'aa gwik'it t'ihee'yaa,

ideenjit oots'it kwaa t'inchy'aa.”
Dinjii Gwitr'it T'agwah'inĄįį Vit'eegwijyąhchy'aa

Gwinzii Yeeginkhii
14 Ginkhii, juu nitr'igiinkhii zheh nineedal

nąįį jii kwaii datthak eenjit khit gineegovąhdaii,
Vit'eegwijyąhchy'aa vandah deegwinyąą
t'igwinyąą geenjit nihzheedǫǫ'ee shrǫ'
goovaiinyąą. Jyaa digwinyąą dąį' gwinzii
gwarahtsii kwaa ts'ą' zhit juu ch'oołk'įį nąįį
teegiheedaa t'oonchy'aa.

15 Łyaa nat'aii datthak haa Vit'eegwijyąhchy'aa
vik'eegwąhthat ji' jyaa nahaanjyaa, “Łyaa gwinzii
t'inizhik.” Jyąhts'ą' t'ee gwinzii nigwitr'it gwe-
heelyaa ts'ą' ga'oozhii hahłyaa kwaa. Gwinzii
Vit'eegwijyąhchy'aa Viginjik łi'didlii eech'ǫąąhtan.

16 Vit'eegwijyąhchy'aa vats'an t'inchy'aa kwaa
kwaii eegoohkhyaa shrǫ' akwat zhyaa geenjit
gwakwaa chan veegohkhyaa shrǫ'. Ąįį kwaii t'ee
dinjii nąįį Vit'eegwijyąhchy'aa ts'į' teehilii.

17 Jyąhts'ą' geech'agoahtan dąį' diitthąį' kat
łit a'aa k'it t'oonchy'aa. Ąįįt'ee dinjii neekwaii
Hymenaeus chan ts'ą' Philetus haa jyąhts'ą'
geech'agǫąąhtan.

18 Vit'eegwijyąhchy'aa Viginjik łi'didlii ąįį
k'eegogwahthat kwaa, ts'ą' gwik'injiighit niindhat
nąįį khakigaazhii ąįį chan jyaadineegweheenjyaa
kwaaginyąą ts'ą'gwik'iinjiighit nąįį gwigwiitth'ak
dąį' goolat nąįį gwintsal gwik'iinjigiighit kwaa
giłtsąįį.

19 Jidii Vit'eegwijyąhchy'aa diineenjit gwiłtsąįį
duuyeh dits'į' neegǫǫnjii. Ąįįts'ą' jii kwaii vakat
danahootł'oo: “K'eegwaadhat juu nąįį yaaniilzhii
gaandaii. Ts'ą' juuK'eegwaadhat vaanihthat nyąą
chandigwitr'it gwiizųųdatthakakhagooheenjyaa
gwizhrįh goo'aii.”

20 Jii k'it t'oonchy'aa, zheh gwachoo gwizhit
k'ik, tyah haa nihłehts'į' daazhyaa gwanlii. Valat
kwaii Silver akwat Gold haa iltsąįį, valak kwaii
chan traa ts'ą' łųhch'ant'ak (clay) haa iltsąįį. Valat
kwaii drin gwiteegwąąnchy'aa vit'eegwaahchy'aa
ts'ą' gold ts'ą' silver kwaii geetee gwizhrįh
vit'eegwaahchy'aa.

21 Izhit gwik'it, juu tr'agwaanduu gwitr'it

t'agwah'in gwits'į' adak'ąąntii ji' adan chan geetee
hee gwitr'it gwinzii eenjit vit'eegwahahchy'aa,
gwiizųų t'ii'in akhagoonyąą ji' gwizhrįh
K'eegwaadhat gwitr'it gwinzii datthak eenjit
yit'eehaahchy'aa.

22 K'eejit nąįį tr'agwaanduu t'ahǫǫ'ya' nohthan
ąįį gwik'it nakhwagwitr'it gooli' shrǫ', gaa
khit Vit'eegwijyąhchy'aa vaa gwinzii hohaa,
gwik'iinjuhkhit, nakhwashroonchy'aa, tsinehdan
ohlii. Ąįį juu łi'didlii ts'ą' shroodiinyąą haa
K'eegwaadhat haagoondaii giindhan nąįį haa
gwik'it t'akhwa'in.

23 Tr'agǫhjik ky'aa nihłaa gohkhyaa shrǫ', ąįį ji'
t'ee nihzheedagahaa'ee gaanandaii.

24 K'eegwaadhat vitsyaa ch'izheedagahaa'aa
kwaa goo'aii. Juu nąįį datthak ts'ą' giheezyaa
goo'aii, gwik'igahaandal gwats'ą' datthak gwinzii
geegoovohtan,

25 ts'ą' ch'eeshroonchy'aa haa juu
nats'ąįį nadhat nąįį gaa gǫąąhtan. Ąįį nąįį
Vit'eegwijyąhchy'aa vik'iighai' datr'agogwaanduu
akhagagooheenjyaa ts'ą' jii geenjit viginjik łi'didlii
t'inchy'aa gwik'igahaandal.

26 Ąįį nąįį Ch'anky'aa Tr'aanduu deegavoh'ya'
gavoonyąą datthak gwik'it t'igii'in gaa vigyah zhit
gaa tr'ineegii'al dąį' t'ee gwinzii ninjich'agadhat
neegiili'.

3
Khaiinkǫǫ Drin

1 Jii ganoondaii! Khaiinkǫǫ Drin zhit ji' gwag-
wantrii gwarahąąh'yaa t'oonchy'aa.

2 Izhit nagwaanąįį ji', dinjii nąįį geedan
zhrįh idininjich'agahahthat, laraa zhrįh
chan eet'igehęęnghyaa, geedan zhrįh gwinzii
ideegigiheekhyaa, khaiinjigihil'ee chan
giheelyaa. Dinjii ts'ą' Vit'eegwijyąhchy'aa haa
gwiizųų eegigeheekhyaa, digiiyehghan nąįį
k'eegogwahthat kwaa, duuyeh chan mahsį'
giindhan, K'eegwaadhat chan k'injigiheeghit
kwaa,

3 duuyeh dinjii eeshroonchy'aa, duuyeh
chan neeshraahchy'aa giindhan, ch'izhii nąįį
gwiizųų eegigeheekhyaa, idik'eegaantii kwaa
ts'ą' jidii datthak zhit tr'ihkhit t'igii'in, chan
gootr'eegwąhgąįį, nijin gwinzii dąį' chan
gitr'igehee'ee,

4 dinjii chan gwintł'eegahchik giheelyaa, niin-
jich'agadhat kwaa ts'ą' zhyaa k'ii'an googwitr'it
gwanlii, tr'ihkhit khaiinjigihil'ee, shroonchy'aa
ąįį Vit'eegwijyąhchy'aa andaa ts'ą' gwigwihił'ee gi-
heelyaa.

5 Gwik'injigiighit adagaa'įį gaa
Vit'eegwijyąhchy'aa vat'aii haa goodrii zhit ch'ijuk
t'igwinjii kwaa. Jii nąįį goots'į' adak'ǫǫntii.

6 Goolat nąįį juu tr'injaa gwik'injiighit
dhidlit nąįį zheh nideegiinjil ts'ą' goots'ą'
k'eedeegwaadhat, googwitr'it gwiizųų gwiinli'
ts'ą' gooyinji' t'aih kwaa geh'an khit tr'agwaanduu
ninjich'agadhat ts'ą' tr'agwaanduu nihłehts'į'
datthak t'asho'ya' giindhan.

7 Jii tr'injaa nąįį khit gogoogwahaa'ee
gwik'eegogwandaii gaa Vit'eegwijyąhchy'aa
vihłi'deegwidlii ąįį agoogwaa'e' kwaa.

8 Deenaadąį' gwanaa izhit gwik'it dinjii neek-

waii Jannes, Jambres haa Moses ts'į' t'iginchy'aa.
Ąįįts'ą' jii oots'it haa geech'ǫąąhtan nąįį chan
gwik'it Łi'didlii ts'į' t'iginchy'aa, gooyinji' iizųų ts'ą'
diigwik'iinjikhit akhagoonyąą.

9 Gaa ąįį nąįį duuyeh niighyuk gąhdal, juu
nąįį datthak gwintł'oo tr'igwigwinjik goohaah'yaa
geh'an, Jannes chan ts'ą' Jambres haa deegiizhik
gwik'it.

Jii Kwaii Jyaa Dini'in
10 Gaa Timothy nan ąįį gwįhdaii gwizhit

deeshi'ya' chan ts'ą' deeshi'in gwik'eegwįhdaii
ts'ą' geech'ǫąąłchya'. Ąįįts'ą' dinjii nąįį eenjit
ch'eet'igwiniindhan shi'įį, khit shaa gwiizųų
dąį' gaa nihk'it akhagoiinyąą kwaa datthak
gaanandaii.

11 Zheegwaazhrąįį nasharąąhchįį ts'ą' gwintł'oo
khaiinjich'ashagahthat dąį'. Antioch, Iconium
ts'ą' Lystra kwaiik'it gwizhit gwinlęįį shats'ą'
deegiizhik gaanandaii! Gaa K'eegwaadhat geenjit
datthak shits'iinyą'.

12 Juu Vit'eegwijyąhchy'aa chan ts'ą' Christ Je-
sus gwandaii datthak k'eegoołthat niindhan nąįį
datthak khaiinjich'igiheedhat t'igwinyąą.

13 Izhit gwiizhit dinjii iizųų chan ts'ą' yeek'ii'an
geech'ǫąąhtan nąįį gwandaa giizųų giheelyaa, ąįį
nąįį yeek'ii'an eegoohąąhchyaa ts'ą' geedan chan
jidii eech'agǫąąhtan eenjit idik'iinjigiheeghit.

14 Gaa nan ąįį ideenjit Łi'didlii gwik'iinjinghit
geenaroahchya' akhagoiinyą' shrǫ', juu
geenǫąąhchya' nąįį haanandaii.

15 Ąįįts'ą' tr'iinin inlii dąį' gwats'an
Vit'eegwijyąhchy'aa Viginjik Shroodiinyąą

haanandaii ąįį ganandaii, ąįįt'ee ch'igwizhi'
nintł'eehee'aa ts'ą' neenahahshii ąįįt'ee Christ
Jesus k'iighai' gwik'iinjigwiighit tr'ii'įį.

16 Dęhtły'aa Choh kat deegwinyąą t'ee
Vit'eegwijyąhchy'aa vik'iighai' gwadanakhwatł'oo
ts'ą' łi'didlii eech'aroohąąhchyaa eenjit łyaa dinjii
gwiizųų t'ii'in dąį' jyaa dihee'yaa kwaa eenjit
geegoorahahchyaa, ts'ą' dinjii gwiizųų vigwitr'it
gwanlii dąį' nats'ahts'ą' gwinzii t'igihee'yaa
eenjit jyaa goorahaanjyaa, Vit'eegwijyąhchy'aa
nats'ąą gwaroondaii diinoonyąą eenjit chan
geech'ǫąąhtan.

17 Jyąhts'ą' gwik'it juu Vit'eegwijyąhchy'aa
eenjit gwinzii gwitr'it t'agwah'in haa dinjii
nąįį ts'iginyąą t'ee jidii tr'agwagwah'yaa eenjit
t'eegąhchy'aa datthak gihee'yaa.

4
1 Vit'eegwijyąhchy'aa ts'ą' Christ Jesus haa

goovandah jyaa danaihnyąą t'ihnyąą. Ąįįt'ee
ye'eendaa Ch'aroahkat Drin ji' jii nankat
gwandaii akwat niindhat nąįį giits'ą' niheedaa
ts'ą' goohahkat. Nijin k'iidąą neezhįį dąį'
K'eegwaadhat Veegwinii'ee gwik'it gweheelyaa
naihnyąą.

2 Ąįį geh'an naagwik'it goo'aii kwaa ji'
gaa, nihk'it khit ts'ą' Viginjik eegwandak,
dinjii gwiizųų t'ii'in dąį' jyaa dihee'yaa kwaa
geenjit vats'a' ginkhii, ts'ą' dinjii gwiizųų
vigwitr'it gwanlii dąį' akǫǫ davaiinyąą ts'ą'
Vit'eegwijyąhchy'aa nats'ahts'ą' gwagoondaii
goovoonyąą gwik'it khai'gwidlii geegoovąąhtan.

3 Izhit gwanaa ji' dinjii nąįį Vit'eegwijyąhchy'aa
Viginjik łi'didlii goohaahky'aa kwaa gweheelyaa
ts'ą' oots'it haa geech'ǫąąhtan lęįį nąįį tee giheedaa
ts'ą' jidii shoo haa gwarootth'ak giindhan gwiz-
hrįh gwigweheetth'ak geenjit t'igii'in.

4 Vit'eegwijyąhchy'aa Viginjik łi'didlii ąįį
gwarohk'i' giheenghyaa kwaa ts'ą' zhyaa
k'ii'an gwandak gahtsii łi'didlii nilii kwaa ąįį
k'injigiheeghit.

5 Gaa nan ąįį nihk'it gwinzii niyinji' k'ąąhtii
ts'ą' khaiinjich'anadhat dąį' gaa zhyaa gwąąh'in,
dinjii nąįį Gwandak Nizįį haa gwik'iinjyahjii ts'ą'
Vit'eegwijyąhchy'aa deenoo'ya' noonyąą datthak
akhagoiinyą' shrǫ'.

6 Shįį ąįį it'ee niighit kwaa Vit'eegwijyąhchy'aa
antł'eesharahahchyaa eenjit nigwiindhat, niighit
kwaa shagahahkhwaa niizhii.

7 Vit'eegwijyąhchy'aa veenjit gwinzii gwint'aii
tr'agwał'ya' ts'ą' gęhdaa tr'iijik ts'ą' Gwandak Nizįį
eech'oaałtan akhagoihnyąą kwaa.

8 Juk it'ee Vit'eegwijyąhchy'aa vaa gwinzii ni-
hthat jidii gaayiidhałtsąįį kwaii sheenjit zheekat
dhidlii, ts'ą' ąįįt'ee Diik'eegwaadhat, łi'didlii nilii
zhat Ch'aroahkat Drin ji' shintł'eeyeheelyaa. Shįį
zhrįh nakwaa, gaa juu ch'eet'igwiniindhan haa
Jesus k'ineeheedik łyaanool'ya' yuunyąąnąįį chan
t'aihnyąą.

Paul Deeshi'yaa Nyąą
9Khan shats'ą' hinkhaa gwik'eegwiindaii.
10 Ąįį dinjii Demas jii nankat gwagwadal eenjit

gwizhrįh ninjich'adhat ts'ą' akhashoonyąą, Thes-
salonica kwaiik'it gwachoo gwats'ą' haazhii. Din-

jii Crescens chan Galatia nahkat gwats'ą' haazhii.
Titus chan Dalmatia nahkat gwats'ą' haazhii.

11 Luke zhrįh shaa dhidii. Mark noiinjii ts'ą'
shats'ą' adahaa neehanchįį, shigwitr'it shaa
t'agwahah'yaa eenjit.

12 Dinjii Tychicus chan Ephesus kwaiik'it gwa-
choo gwats'ą' hooł'e'.

13 Oo'ee hinkhaii ji' Troas kwaiik'it gwachoo
gwizhit, dinjii Carpus vaa shi'ik naałtsuu
chy'aa oo'ee hąhtsųų. Shidęhtły'aa kwaii chan
oo'ee hinlii, ąįįts'ą' ch'adhah nakhwadǫǫ kat
ch'adanakhwatł'oo kwaii łyaa anoondee shrǫ'.

14 Dinjii Alexander, ch'iitsii ąhtsii nilii chy'aa
łyaa shats'ą' gwiizųų tr'agwah'ya' t'inchy'aa.
Deezhik geenjit K'eegwaadhat yineegooheekwat
t'inchy'aa.

15 Alexander geech'arǫąąhtan datthak gwits'į'
t'inchy'aa geh'an vits'į' adak'ąąntii.

16Tr'ookit Ch'aroahkat Zheh nihdeesharąąhchįį
dąį' ch'ihłak gaa shats'ąįį nadhat kwaa ts'ą'
shits'iinyą' kwaa. Datthak shits'į' t'oohłii
neegahoojil. Jyaa digiizhik googaa datthak
Vit'eegwijyąhchy'aa gooveenjit oo'an gwahoolyaa
nihthan.

17 Gaa K'eegwaadhat shaa nilii ts'ą' t'aih
shats'an iłtsąįį, Israel gwich'in nilii kwaa nąįį
Vit'eegwijyąhchy'aa Viginjik eegoovaagwaldak
ts'ą' juu nąįį datthak gwik'injigeheeghit ji' eenjit.
Ąįįts'ą' t'ee K'eegwaadhat sharahaahkhwaa kwaa
gwits'į' Lion yik gwats'an gideeshahchįį k'it
t'oonchy'aa.

18 Shats'ą' gwiizųų tr'agwahaah'ya' gwits'į'
shik'eehąąhtyaa ąįį zheezhit gwizhit Veegwinii'ee

goo'aii nihdeeshahahchyaa. Vats'a' ch'eegwąhndit
gooli', khit ts'ą' khit geenjit! Amen!!

Jyaa Dagwahtsii Gwizhrįh
19 Aquila ts'ą' va'at Priscilla, chan ts'ą' dinjii

Onesiphorus vizheh k'ąą nąįį gooniinjich'ałthat
jyaa sheenjit goovaiinyąą.

20 Dinjii Erastus ąįį Corinth kwaiik'it gwachoo
dhidii, ąįįts'ą' dinjii Trophimus chan iłts'ik, ts'ą'
Miletus kwaiik'it akhoihnyąą.

21 Khaii gwehkįį dząą k'eehindik
gwik'eegwiindaii.
Dinjii nąįį Eubulus, Pudens, Linus ts'ą' tr'injaa

Claudia chan ts'ą' dzaa gwats'an gwik'injigiighit
nąįį haa datthak nidiveegoozų' nagahnyąą.

22 K'eegwaadhat naa oolį', ąįįts'ą' chan
vich'eegoonzhrii naa oolį'.

